
Tama mu o srmnu bi knan endaan rudan seuxal, baki mu, payi mu, rudan baki
mu uri. Lmnglung ku nrngaw na o suyang bi cmisa na uuda ddaun ta seejiq babaw
dxgal. Hnici kari rudan knkla nii o snkrayan bi ni paru bi brihan. Aji ta bi shngiun
ka hnici kari rudan nii, ni aji ta bi laxun ka cmisa rudan ta uri. Spruun ta bi mita,
spat seejiq endaan dha nii o shici ta cmisa laqi embarah. Saw ka kari Truku nii do
o kika aji dha bi shngiun, ana bitaq knuwan.

Hnici kari rudan

Ngahan' payi tama mu o Tapang. Niqgan ptasan dqras na ka payi nii. Uxay
paru bi ka hnligan’ na. Mntucing ku siida do o ini mu slai’ ka payi nii da. Laqi
ku siida o ini mu klai ka ngahan na uri. Hana rmngaw ka tama mu o kika hana ku
mkla endaan na.

Rmngaw kingal endaan na ka tama mu. Nigan kingal jiyax, musa tmabug
rudux ka bubu mu. Gaga hi ka paru bi tama rudux han. Saw saman duri o musa
tmabug ka bubu mu. Ungat qtaan ka tama rudux da. Lmnglung ka bubu mu, ida
bi wada guyun ka rudux da. Yamu' mkla bi sndaran ka payi na, kika musa pcisa
hyaan ka bubu mu da. Duri ni, “Wada meydang ka tnbgan mu rudux da.” sun na
ka payi na. Ni, sdaran ku haya. Wada meydang hug? Wada guyun hug? Sdrangi ku
haya binaw.” “Iq 0.” msa ka payi na. Kiya do, mangal qaya sdaran na ka payi na
da. Snalu na djima ka gaya nii. Snaah na baraw, psthriq na mntru. “Powq, powq,
powq.” sun na ka qaya na. Mhdu sdaran siida do o “Ah! Uxay wada guyun ka
tnbgan su, seejiq sapah namu nanak ka wada mangal.” msa ka payi na.

Siida do o, smiling tama mu ka bubu mu da. “Aji isu hug? Wada mkan tnbgan
mu ga?” msa. Ini siyuk ka tama mu, kiya ka kiya ni cihulis ka quwaq na. “Hmuya,
maa su mhulis! Asi bi klai mita, ida isu ka wada qmrak tnbgan mu nii da. Hawan
misu balay.” msa ka bubu mu.

Saw nii ka endaan payi tama mu o hmici cmisa laqi embarah. Iya hmut
gmeeguy tnbgan ni qaya dha. Nasi su naqih ka endaan su o nigan kingal jiyax ida
su dha gtaun ni hlayun su dha.

Ngahan baki mu o Sima. Mntucing ku siida do o jima wada wala mhuma
bunga ka baki mu da, kika ini mu slai uri da. Seejiq na baki mu nii o mhuway bi ni
kmseita balay, smkuxul bi snlupung ana ima uri, ni smkuxul bi mkbuyu uri. Mkla
bi seiyax uri, asi bi saw smhulis. Lnglungun mu bi balay, saw smkrawah bi, ini
mu slai mita ka dqras ni kari na. Embahang ku kari payi mu ni mnswayi tama mu,

“Suyang bi seejiq na ka baki su.” msa.

Rmngaw kingal endaan na ka tama mu. Risaw ku siida o dsun ku na bbuyu
kjiyax ka tama mu. Mmowsa ta bbuyu brah na siida do o niqan ka gqlhangun ta, ni
gaya. Rmngaw ka tama mu da. Babaw na siida do o nigan kingal jiyax, nigan rima
hiyi ka tqnay nami mmowsa maduk. Dhuq nami ssaun nami maduk dxgal hi do o
muda mtakur tudu elug ka dha seejiq. Smiling ka tama mu da, “Mmaah ta bbuyu
siida o nigan endaan namu?” Rmngaw ka taxa hiyi o “Mntuhuy ku kuyuh seejiq.”
msa. Slingan na ka taxa hiyi duri, “Hmici ku msaang kuyuh ni laqi mu, mhuling
ka kari mu.” msa. “Saw kiya, ini namu pgaya, kika mangal namu luqih ka sayang
da!” msa ka tama mu. “Uxay ku ida rmngaw ga? Ini namu enduwa muda? Babaw
hici do o iya saw kiya da. Enduwa ka uuda namu.” msa ka tama mu duri.

Gaya usa bbuyu nii o suyang balay ni spruun ta bi mita. Gaya truku nii o
cmisa seejiq lala bi ddaun babaw dxgal. Meudus ta babaw dxgal o ini ta hmut
muda naqih ddaun. Kika malu bi ka uuda ta. Aji mu bi shngiun.

Sowbun ka ngahan payi mu. Payi mu o malu bi ka seejiq na. Mita ana ima,
ida mhulis kjiyax ka quwaq na. Laqi ku siida o payi mu ka kmlawa knan. Seapa
ku na ni dsun ku na tmabug kacing daya kjiyax. Kika ini mu bi shngii ka knlwaan
na knan.

Nigan kingal jiyax, rmngaw kingal endaan na ka payi mu. Ida seejiq meudus
ta babaw dxgal o asi ta ka smrudan bi ka ita laqi. “Hmuya, maa saw nii ka kari
mu, mkla su?” msa ka payi mu. Yamu niqan kingal lutut mu, ngahan na o Rabay,
hbaraw bi ka lagi na. Smrudan ka duma na, ini srudan ka duma na. Wada wada ka
jiyax da, paru paru ka lqlaqi na uri da. Ni, rudan rudan ka bubu na uri da. Rabay
nii o nigan rima hiyi ka smrudan bi ka Iqlaqi na. Rima nii o niqan kingal bi ka
smrudan bi, ngahan na o Sayun. Nigan kingal jiyax, mntakur ni mrung qagay na
ka Rabay nii da. Duri o, ana wana Sayun bi ka smrudan balay. Ini alax kiyig bubu
na, ida bitaq malu, kika hana wada sapah na. Duma na do o ini bi srudan. Ana tqita
bubu na, ini iyah mita.

Siida do o rmngaw knan ka payi mu ni cmisa knan. Laqi ta han o srudan ta bi
ka malu, babaw na siida do o, kika mha malu bi ka uuda ta babaw dxgal, ni mha
mgealu ni mdudul sunan ka utux rudan uri. Tai ini srudan ka laqi o hmici mruba




ka rudan uri do o naqih balay. Idé- mha naqih bi ka uuda ta ka laqi uri da.

Ida hmici kari ka payi mu, iya bi laxi ka rudan namu ni srudan balay. Aji mu
bi shngiun ka kari payi mu nii, ida mu pniqun lhbun, ana bitaq knuwan. Nasi ku
saw empcisa ka babaw na hici o ida mu srngaw laqi empatas ka kari payi mu nii.

Nowbucyang ka tama mu. Hiya o mdrumut bi gqmpah ni tmpusu balay ni
mseesu balay uri. Smrudan bi ni mkseita balay ka tama mu. Ini hmut mhliq seejiq
ni suyang bi ka Inglungan na. Ana ima smkuxul dha bi ni tndahu dha balay ka
tama mu. Bitaq sayang, ida saw kiya.

Tama mu o rmngaw ni cmisa knan kjiyax. Meudus ta babaw dxgal o asi ta ka
mdrumut bi ka gqmpah ni ini ta dawi. “Ana ima ka saw nii ka mdrumut bi qmpah
do o mha smkuxul bi sunan kana ka seejiq.” msa ka kari tama mu. Niqan kingal
jiyax, lupung baki mu o miyah miing mqpah seejiq’. Smiling ka baki nii, “Ima
namu ka niqan jiyax, mha tmabun gqmpahan mu.” msa. Smiyuk ka tama mu, “Mha
ku ka yaku.” Ni, smiyuk ka Bowxil uri, “Mha ku uri.” msa. Kiya ka kiya ni ini
sruwa ka baki nii, yamu mdawi bi ka Bowxil. “Wana sinaw ka mahun su, aji ku
mduuy sunan.” msa ka baki nii. Yamu ini imah sinaw ka tama mu, mdrumut bi uri,
suyang bi ka seejiq na uri, kika kuxul bi baki nii. Kika tama mu ka dsun na da.

Kiya do rmngaw knan ka tama mu. Hmuya ni smkuxul bi knan ka baki
nii. Yamu dmayaw ku bi gmpah bubu mu ni tama mu ka yaku. Mtbiyax ku bi ni
mdrumut ku bi balay ka gqmpah ku, ni ini dawi uri. Mkla bi ka baki nii uri. “Laqi
mu, hici do o yamu laqi embarah ga, ida bi purug knan. Kdrumut bi ka gmpah
namu. Ana su musa ana inu, iya bi shngii ka endaan tama su nii.” msa ka tama mu.

Saw nii o0 mdrumut ka seejiq o lala bi ka seejiq smkuxul. Miing su gpahun su
o lala bi uri, yamu mdrumut balay. Mdawi na da o uxay mha malu bi ka uuda na,
ana ima, mita ka seejiq do o aji su na smkuxul.

Hnici kari rudan knkla nii o snkrayan bi ni paru bi brihan. Aji ta bi shngiun
ka hnici kari rudan nii, ni aji ta bi laxun ka cmisa rudan ta uri. Spruun ta bi mita,
spat seejiq endaan dha nii o shici ta cmisa laqi embarah. Saw ka kari Truku nii do

o kika aji dha bi shngiun, ana bitaq knuwan.

